Полный сборник канонов и молитв святителю Николаю,

архиепископу Мирликийскому
Каноны Октоиха, восьми гласов

Г л а с 8

Песнь 1

Ирмос: Посеченый несекомаго пресече, и виде солнце землю, юже не виде; лютаго врага вода потопи, и непроходимое пройде Израиль. Песнь же воспевашеся: Господеви поим, славно бо прославися.

Припев: Святителю отче Николае, моли Бога о нас
.

С лики вышних сил Царю всех, блаженне, предстояй, нас на земли, присно призывающих тя, всякаго искушения злаго, Николае, спасай, разрешения прося прегрешений наших.

Иже тобою предстателем обогащшиися, Николае, во дни же и в нощи верою тебе взываем: ныне предвари ны вельми бедствующия бесовскими лукавыми наветы и тлетворных человек, яко да тишину получивше, восхваляем тя.

Слава: Крепкими жилами молитв твоих, Николае, удавити нас тщащихся конечному удавлению предаждь, избавляя нас от тех лукаваго навета, во хвалении зовущия: Господеви поим, славно бо прославися.

И ныне, Богородичен: Законов естественных кроме, родила еси Бога и Законодавца, человека бывша. Того, яко Блага, моли, Всенепорочная, наша беззакония презрети, вопиющих всегда: Господеви поим, славно бо прославися.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 3

Ирмос: Ты еси утверждение притекающих к Тебе, Господи: Ты еси свет омраченных, и поет Тя дух мой.

Да тя почитаем, да поем тя всегда, подаждь нам руку помощи, святителю Николае.

Успи, Николае, твоими неусыпающими молитвами, яже на ны востающия напасти, молим тя.

Слава: Всего мя, страстьми напаствуема, и искушений лукавых человек, ходатайством твоим, святе Николае, избави.

И ныне, Богородичен: Разрешение грехов, Чистая, даровати ми моли Избавителя и житейских лютых напастей.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.)
(Если по 6-й песни читается акафист, то перед седальнами читаем кондак и икос.)

Седален, глас 8

Источник чудес, отче мудре, прием от Господа, всем верным источаеши, блаженне, медоточныя воды: яко бо пастырь сый и проповедник веры, истиннаго Пастыря словеса соблюл еси. Темже, дерзновение к Нему имея, человеки спасл еси от смерти, Николае, иерарше блаженне, моли Христа Бога грехов оставление подати чтущим любовию святую память твою.

Слава, и ныне, Богородичен:

В тину впад грехов, и несть мне постояния, люте потопи мя буря прегрешений; но яко рождшая Слово, единаго Человеколюбца, на мя, раба Твоего, призри и избави мя всякаго греха и страстей душетленных, и всякаго озлобления лукаваго убийцы, Богородице неискусомужная, моли Христа Бога грехов оставление подати чтущим любовию святую память твою.

Песнь 4

Ирмос: Услышах Господи, смотрения Твоего таинство, разумех дела Твоя и прославих Твое Божество.

От множества прегрешений моих во многия впадаю безчисленныя скорби; потщися, святе Николае, помощи ми, Благодателю подобяся.

Себе самого плачуся, погибающа, живый в лености; молитвами твоими, Николае, к покаянию руководи мя.

Слава: Иже три юноши избавлей, отче Николае, умрети хотящия, всякия мя избави тесноты и вечнаго осуждения.

И ныне, Богородичен: Делати ми разумы небесныя, Пречистая, укрепи мя, и души моея направляющи к животным входом движения.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 5

Ирмос: Утренююще, вопием Ти: Господи, спаси ны, Ты бо еси Бог наш, разве Тебе, иного не вемы.

Укрепи нас молитвами твоими, богоблаженне Николае, соблюдати повеления Христа, единаго Бога нашего.

В Мирех пожив, Николае, благоухания Божественнаго нас исполни, благочестно воспевающих тя.

Слава: Ущедри нас молитвами твоими, святителю, Бога всещедраго умоляя, Николае, да избавимся бед и скорбей.

И ныне, Богородичен: Вод животочных исполнена сущи, Отроковице, всех нас напой, благочестномудренне поющия Тя.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 6

Ирмос: Молитву пролию ко Господу и Тому возвещу печали моя, яко зол душа моя исполнися и живот мой аду приближися, и молюся яко Иона: от тли, Боже, возведи мя.

Рай сердце твое явися, Николае, жизни древо посреде имея, Избавителя Христа, Егоже моли непрестанно рая сотворити жители вся ны, теплым заступником тобою обогащшияся.

В лености жизнь мою прехожду и безбоязненно согрешаю, окаянный, и тамо неотрицаемое судище помышляя, страхом содержимь есмь. Ущедри мя, Боже, Николая молитвами, яко благоутробен.

Слава: Внезапу находящую ми бурю искушений многообразных за множество моих согрешений, вопию: не остави мене, блаженне, без заступления, но простри ми, яко милостив, помощи руку и спаси мя.

И ныне, Богородичен: Палата высокаго Царя, и огнеобразный была еси престол, Дево, Херувим превышши и Серафим паче ума бывшая. Темже Тя всякое дыхание славит, яко Матерь Зиждителя.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.) Слава, и ныне.

(Если читается акафист, то кондак и икос читаются по 3-й песни, перед седальнами.)

Кондак, глас 3

В Мирех, святе, священнодействитель показался еси, Христово бо, преподобне, Евангелие исполнив, положил еси душу твою о людех твоих и спасл еси неповинныя от смерти. Сего ради освятился еси, яко великий таинник Божия благодати.

Икос

Воспоим ныне святителя песньми, мирским людем пастыря и учителя, да молитвами его просветимся: се бо явися чист весь, нетленен духом, Христу принося жертву непорочну, чисту, Богу благоприятну, яко святитель, очищен и душею и телом, темже сый истинно Церкве предстатель и поборник сея, яко великий таинник Божия благодати.

Песнь 7

Ирмос: Отроцы еврейстии в пещи попраша пламень дерзновенно и на росу огнь преложиша, вопиюще: благословен еси, Господи Боже, во веки.

Источил еси струи учений, ересей изсушая потоки и верных души напояющий богатно, священнодейственниче Николае; сего ради тя почитаем.

Укрепился еси, силою Троическою возмогаемь, кумиры лестныя погубити, темже верно молюся ти, отче: ума моего идолы страстныя отжени.

Слава: Мирянов, преподобне, первопрестольник быв, по смерти источаеши Божественное миро, злосмрадныя наша отгоняя недуги, Николае всеблаженне, верно к тебе приступающим.

И ныне, Богородичен: Укротила еси течение смертное, безсмертнаго Бога рождшая. Егоже моли, Чистая, страсти умертвити смиреннаго моего телесе и жизни мя сподобити.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 8

Ирмос: Богоглаголивии отроцы, в пещи со огнем пламень попирающе, пояху: благословите, дела Господня, Господа.

Просвещен сый, богомудре святителю, светозарными лучами трисолнечнаго Божества, страстей моих тьму молитвами твоими разори, Николае.

Иже воеводы три избавлей от смерти, пришествием страшным твоим, священнотаинниче Николае, от всякаго смертоноснаго вреда и нас избави.

Слава: Колеблющияся бесовскими искушении и от обидящих человек твоими молитвами утверди нас и невредны спаси, всеблаженне Николае.

И ныне, Богородичен: Мольбу принеси Господеви, ущедрити и спасти верою к Тебе притекающия, Пресвятая Дево, человеком помощнице.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 9

Ирмос: Воистинну Богородицу, Тя исповедуем, спасеннии Тобою, Дево чистая, с безплотными лики Тя величающе.

Яко избавитель в скорби верою тя молящим, избави мя злобы всякия Николае, Благаго моля Бога и Господа.

Сый с небесными ныне ликостояньми, святейший отче Николае, благаго умоли Бога спасти нас.

Слава: Суд при дверех, блюди, душе моя, и Судии Богу возопий: Николая молитвами спаси мя, Господи.

И ныне, Богородичен: Света сущи приятелище, Дево, просвети омраченную страстьми душу мою, яко да верою и любовию присно славлю Тя.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Окончание канона см. 14 - Окончание канонов.doc
� Этот припев повторяется перед первыми двумя (или тремя, если есть третий) тропарями канонов святителю Николаю, в каждой песне.

